
Заклучоци и препораки од Судиската онлајн конференција на тема „Интегритетот на судијата: нужност или потреба“, со која се одбележа Денот на правосудството. Конференцијата се одржа на 30 март 2021 година, во организација на Здружението на судиите на Република Северна Македонија, со поддршка на Мисијата на ОБСЕ во Скопје. 

1. Корупцијата во судството претставува посебна опасност за едно општество и функсионирањето на државата во целина која треба да се заснова на демократијата и владеење на правото . 

Во насока на спречување на овој опасен феномен, доследното почитување на стандардите за судискиот интегритет утврдени со националното право и меѓународните стандарди е единствена гаранција за заштита на судиите од секакви надворешни влијанија по однос на независноста, непристрасноста, транспарентноста при вршење на судиската финкција како и спречување на евентуални коруптивни дејствувања во рамките на судството. 

2. Изборот, унапредувањето и разрешувањето на судиите претставува облик преку кој се изразува независноста на судството vis a vis другите власти. Не се доволни само уставните гаранции и законските решенија за независно и непристрасно судство доколку тие не се применети во праксата и во спроведувањето на судските политики. 

Судскиот Совет како самостоен и независен орган на судството, треба да има улога на стожер на независноста на судството и на поделбата на власта на законодавна, извршна и судска. 
Судскиот совет своите одлуки за избор и унапредување на судиите треба да ги заснова на објективни  критериуми и истите да се темелат на заслуги, водејќи сметка за квалификациите, интегритетот, способостса и ефикасноста, без политички влијанија, преку еден транспарентен процес, соодветно образложени  и воедно со тоа да креира слика за себе си како независно и непристрасно тело.

3. Трендовите за ефикасно судство во корист на граѓаните ја наметнуваат потребата од отчетност на судиите, преку евалуација и следење на работатат на судиите. Оценувањето на судиите  треба да биде алатка за вреднување на работата на судијата, а не казнен механизам.

 Затоа е потребно да се развијат индикатори за мерливост на успешноста и квалитетот на микро, средно и макро ниво (судија, судови и судство) но со истовремени гаранции за независноста. Новата методологија за оценување на работата на судиите која произлезе од последните измени на Законот за Судски Совет претставува одреден прогрес во развојот на индикатори за мерливост и евалуација на работата на судиите кои даваат значење како на квалитативни така и на квантитативни критериуми. 

4. Постои јасна потреба да се воспостави култура на интегритет која несомнено се постигнува преку процесот на обука и со запознавање со востановените стандарди со Бенгалорските принципи, милењата на Советодавниот совет на европските судии, на меѓународно ниво и Кодексот на судиска етика на национално ниво. 

Во ова насока Акедемијата за обука на судии и јавни обвинители со силната меѓународна соработка во нудењето на квалитетна обука, константна и перзистентна домашна работа во креирањето на кроена обука, опфаќањето на целиот правосуден кадар – младите идни судии и обвинители, но и сегашните активни колеги, се рецептот за можен успех во гарантирањето на професионалниот интегритет.
